
Canllawiau i Ymgeiswyr  
Gwella Bywydau Drwy Gyngor 2026
Rhaglen Grantiau
Darllenwch y canllawiau hyn yn ofalus cyn llenwi eich ffurflen gais.
Os oes angen y ddogfen hon arnoch mewn fformat arall, anfonwch neges e-bost at grants@atjf.org.uk.
Mae Gwella Bywydau Drwy Gyngor 2026 yn rhaglen gyllido anghyfyngedig am dair blynedd gan y Sefydliad Mynediad at Gyfiawnder. Mae cyfanswm o £3.9 miliwn ar gael mewn cyllid i gefnogi'r gwaith o ddarparu cyngor cyfreithiol am ddim i'r cymunedau mwyaf anghenus.
Bydd y cyfnod cyflwyno ceisiadau yn agor am 12pm (hanner dydd) ar 16 Chwefror 2026, a'r dyddiad cau yw 12pm (hanner dydd) ar 16 Mawrth 2026, gyda grantiau i fod i ddechrau ar 1 Mehefin 2026. 
Mae'r cyllid hwn ar gyfer sefydliadau sy'n darparu gwasanaethau yn un neu ragor o'r lleoliadau daearyddol canlynol:
· Llundain
· De-ddwyrain Lloegr
· Yr Alban
· Cymru

Pwy sy'n gymwys i wneud cais?
Rydych chi’n gymwys: 
· os yw eich sefydliad wedi cofrestru gyda'r Comisiwn Elusennau neu Reoleiddiwr Elusennau'r Alban (OCSR),
· os yw eich sefydliad yn darparu gwasanaethau yn un neu ragor o'r lleoliadau canlynol: Llundain, De-ddwyrain Lloegr, yr Alban, Cymru.
· os oes gan eich sefydliad hanes o ddarparu cyngor cyfreithiol am ddim yn un neu ragor o'r meysydd cyfreithiol canlynol: lloches, gofal cymunedol, defnyddwyr, dyled, anabledd, gwahaniaethu, addysg, cyflogaeth, teulu, tai, mewnfudo, iechyd meddwl, cyfraith gyhoeddus a gweinyddol, budd-daliadau lles, AC 
· os oes gan eich sefydliad brofiad o weithio gyda chymunedau i godi ymwybyddiaeth o hawliau cyfreithiol a helpu pobl i ganfod a datrys materion cyfreithiol. 
Beth yw amcanion y gronfa?
Y nod yw gwella mynediad at gyngor cyfreithiol i'r bobl sydd ei angen fwyaf. Byddwn yn rhoi grantiau 3 blynedd anghyfyngedig i sefydliadau a all ein helpu i gyflawni'r canlyniadau canlynol: 
1. Cynnal a gwella cyngor i bobl o gymunedau a ymyleiddiwyd. 
Rydym yn cydnabod bod mynediad rhai cymunedau at gyngor cyfreithiol yn waeth nag eraill. Rydym am roi grantiau i sefydliadau sy'n gweithio i wella mynediad at gyngor cyfreithiol i bobl, lleoedd a chymunedau sy'n wynebu'r angen mwyaf oherwydd tlodi, anfantais neu wahaniaethu. 
2. Grymuso mwy o bobl o gymunedau a ymyleiddiwyd i nodi, deall a datrys eu problemau cyfreithiol.
Rydym am roi grantiau er mwyn i sefydliadau cyngor cyfreithiol allu cysylltu â chymunedau drwy fwy o gydlynu o ran rhannu a chynghori, fel bod pobl yn cael eu grymuso yn eu materion cyfreithiol ac yn cael eu cefnogi drwy'r broses. 
3. Sicrhau bod gan sefydliadau fwy o allu i ddylanwadu, gweithio mewn partneriaeth a chodi arian, sy'n eu helpu i ddiwallu anghenion eu cymunedau. 
Rydym ni eisiau rhoi grantiau sy’n galluogi sefydliadau i gael y capasiti a’r adnoddau i ymgysylltu â’u cymunedau a pharhau i gynnig gwasanaethau a chymorth hanfodol lle mae ei angen fwyaf. Rydym yn cydnabod bod cyllid tymor hwy yn golygu bod sefydliadau'n gallu datblygu partneriaethau, gweithio i ddenu rhagor o gyllid a dylanwadu ar bolisi a / neu ymarfer.
4. Sicrhau bod sefydliadau’n gallu dangos yn well y gwahaniaeth maen nhw’n ei wneud i fywydau pobl.
Rydym yn deall bod sefydliadau sydd wrth galon eu cymunedau (a chymunedau buddiant) ac sydd wedi cael eu datblygu gan ac ar gyfer y cymunedau hynny yn aml mewn sefyllfa well i ddeall y gwahaniaeth maen nhw’n ei wneud i fywydau pobl. Rydym am roi grantiau i fudiadau sydd â hanes o lwyddo ac ymrwymiad i ddysgu, gwerthuso a defnyddio cyngor fel cyfrwng i gael effaith ar y gymuned gyfan.
Faint o gyllid sydd ar gael?
Cyfanswm y cyllid sydd ar gael trwy’r rhaglen hon yw £3.9 miliwn. Bydd y grantiau ar gael am 3 blynedd, rhwng 1 Mehefin 2026 a 31 Mai 2029.
Bydd y swm y gallwch wneud cais amdano yn dibynnu ar faint eich sefydliad. Pan fyddwch chi'n gwneud cais, dywedwch wrthym faint o gyllid rydych chi'n gofyn amdano ar sail eich incwm blynyddol:

· Incwm blynyddol dros £250,000: Gallwch wneud cais am gyllid hyd at £100,000 y flwyddyn - uchafswm o £300,000 dros 3 blynedd.

· Incwm blynyddol rhwng £150,000 - £250,000: Gallwch wneud cais am gyllid hyd at £75,000 y flwyddyn - uchafswm o £225,000 dros 3 blynedd.

· Incwm blynyddol o lai na £150,000: Gallwch wneud cais am hyd at £50,000 y flwyddyn - uchafswm o £150,000 dros 3 blynedd.

Sut byddwn ni'n penderfynu pwy i'w ariannu?
Bydd ymgeiswyr yn cael eu hasesu yn erbyn y blaenoriaethau canlynol:
· Gallwch ddangos ymrwymiad i egwyddorion tegwch, amrywiaeth a chynhwysiant (EDI). 
Byddwn yn blaenoriaethu sefydliadau sy'n gallu dangos eu bod yn cydnabod ac wrthi'n gweithio i chwalu'r rhwystrau niferus sy'n atal llawer o bobl yn eu cymunedau rhag cael mynediad at gyfiawnder. Mae hyn yn golygu sefydliadau sy'n gallu dangos yn glir ymrwymiad i EDI ar bob lefel yn eu sefydliad a'i weithgareddau. Sefydliadau sy'n gwrando ar y bobl maen nhw'n eu cefnogi am eu hanghenion a'u profiadau, ac sy’n gwneud unrhyw newidiadau angenrheidiol. 
· Mae gennych gysylltiadau cryf â phobl, lleoedd a chymunedau.
Rydym am weithio gyda sefydliadau sydd â phartneriaethau presennol y maent am eu datblygu neu eu cynnal sy'n meithrin ymddiriedaeth a chysylltiad â chymunedau. Mae hyn yn cynnwys sefydliadau sy'n cael eu harwain gan ac ar gyfer y rheini sydd â phrofiad bywyd o'r materion maen nhw'n ceisio eu cefnogi.
· Rydych chi'n herio eich hun i sicrhau bod eich gwasanaethau'n diwallu angen, yn darparu ansawdd uchel, ac yn cynrychioli gwerth am arian.
Rydym yn awyddus i weithio: 
· Gyda sefydliadau sydd â systemau ar waith i nodi a blaenoriaethu'r rhai mwyaf anghenus, gan addasu gwasanaethau yn unol â hynny;
· Gyda sefydliadau sy’n myfyrio ar ansawdd eu gwasanaethau ac sydd wedi mabwysiadu diwylliant dysgu cadarnhaol i wneud newidiadau lle bo angen;
· Gyda sefydliadau sy’n sicrhau bod eu hadnoddau cyfyngedig yn cael eu defnyddio yn y ffordd fwyaf effeithiol.

· Rydych chi wedi ymrwymo i ddysgu a chasglu tystiolaeth, ac yn barod i gydweithio â ni i ddangos effaith. 
Bydd y rhaglen hon yn rhoi pwyslais cryf ar ddysgu ac effaith o'r cychwyn cyntaf, felly mae'n bwysig ein bod yn gweithio gyda sefydliadau sydd wedi ymrwymo i rannu gwybodaeth a gweithio ar y cyd â ni i ddatblygu'r sylfaen dystiolaeth.
· Mae eich sefydliad yn cael ei redeg yn dda ac yn dilyn arferion gorau. 
Mae hyn yn cynnwys meysydd fel llywodraethu, rheolaeth ariannol, diogelu a buddsoddi mewn datblygiad a lles staff, gan ddangos eich bod yn lleoedd cefnogol a chynhwysol i weithio. 
Beth fyddwn ni'n ei ariannu?
Cyllid anghyfyngedig yw hwn, sy'n golygu y gall sefydliadau ddefnyddio'r cyllid ar gyfer unrhyw weithgarwch sy'n dod o fewn eu hamcanion elusennol. Yr unig ofyniad yw bod yr holl gyllid yn cael ei wario yn Llundain, De-ddwyrain Lloegr, yr Alban neu Gymru. 
Dyma rai enghreifftiau o sut gellid defnyddio'r cyllid:
· Costau uniongyrchol sy'n gysylltiedig â darparu gwasanaethau.
· Datblygu sefydliadol fel cynllunio busnes, profi ffyrdd newydd o weithio, hyfforddi a datblygu staff, datblygu llywodraethu ac arweinyddiaeth, datblygu a rhannu effaith a dysgu, a chynyddu'r gallu i gefnogi cydweithio a gweithio mewn partneriaeth.
· Costau rhedeg fel cyflogau, rhent, cyfleustodau.
Gallwch wneud cais hyd yn oed os ydych chi'n cael grant gennym ni ar hyn o bryd. Fodd bynnag, ni ddylai costau gael eu dyblygu rhwng unrhyw grant (gennym ni neu ffynonellau eraill) a'r cyllid hwn. Gofynnir i sefydliadau ddangos sut maent yn sicrhau hyn. 
Beth na wnawn ni ei ariannu?
Ni fyddwn yn derbyn ceisiadau gan:
· Brifysgolion
· Cwmnïau cyfreithiol preifat
· Unigolion
· Partneriaethau neu gonsortia
· Sefydliadau sy'n awyddus i ailddosbarthu cyllid drwy grantiau ymlaen
Y Broses Ymgeisio a'r Camau Nesaf
Sesiynau Gwybodaeth
Byddwn yn cynnal sesiwn holi ac ateb dros Zoom ar 19 Chwefror am 2pm i ateb unrhyw gwestiynau sydd gennych am y rhaglen grant a'r broses ymgeisio. Gallwch gofrestru ar gyfer y digwyddiad hwn YMA. 
I'r rheini nad ydynt yn gallu mynychu'r digwyddiad, bydd recordiad ar gael ar ein gwefan yn fuan wedyn. Fodd bynnag, mae croeso i chi anfon unrhyw ymholiadau a allai fod gennych at grants@atjf.org.uk
Y Broses Ymgeisio
Llenwch y ffurflen gais a'i chyflwyno ar-lein gan ddefnyddio'r ddolen YMA. Y dyddiad cau ar gyfer derbyn ceisiadau yw 12pm ar 16 Mawrth 2026. 
Os oes angen hwn arnoch mewn fformat gwahanol, neu os oes gennych chi unrhyw gwestiynau, anfonwch neges e-bost at grants@atjf.org.uk. 
Bydd pob sefydliad yn cael gwybod am ganlyniad eu cais unwaith y bydd y broses wedi'i chwblhau. Rydym yn rhagweld y byddwn yn rhoi gwybod i sefydliadau ym mis Mai 2026.
Bydd y grantiau wedyn yn dechrau ym mis Mehefin 2026.
Ein Pwyllgor Grantiau fydd yn gwneud y penderfyniadau cyllido ac mae pob penderfyniad yn derfynol. 
Cwestiynau Cyffredin
1. Alla i wneud cais os yw darpariaeth gwasanaeth fy sefydliad yn ymestyn y tu hwnt i’r lleoliadau daearyddol penodol?
Rhaid i'r rhaglen gyllido hon gefnogi gweithgareddau yn Llundain a De-ddwyrain Lloegr, yr Alban a Chymru yn unig. Gall sefydliadau sy'n gallu diffinio sut mae cyllid yn cael ei ddefnyddio yn y rhanbarthau lle maent yn gweithio lenwi ffurflen gais ar gyfer y gwaith sy'n cael ei wneud yn yr ardaloedd hyn.
Mae'r Swyddfa Ystadegau Gwladol yn diffinio De-ddwyrain Lloegr fel y siroedd canlynol: Caint, Dwyrain Sussex, Gorllewin Sussex, Hampshire, Ynys Wyth, Berkshire, Swydd Buckingham, Swydd Rhydychen, Surrey. 
2. Alla i wneud cais yn Gymraeg?
Gallwch. Mae ffurflen gais all-lein ar gael yn Gymraeg. 
3. Alla i wneud cais fel Cwmni Buddiant Cymunedol (CIC)?
Na. Dim ond elusennau sydd wedi cofrestru gyda'r Comisiwn Elusennau neu Reoleiddiwr Elusennau'r Alban sy'n cael gwneud cais.
4. Alla i wneud cais os oes gan fy sefydliad fodel sy'n cynnig gwasanaethau cyngor cyfreithiol am ddim a rhywfaint o waith y codir tâl amdano?
Gallwch. Mae'r rhaglen wedi'i chynllunio i gefnogi'r gwaith o ddarparu cyngor cyfreithiol am ddim. Os yw sefydliad yn cynnig rhai gwasanaethau am ddim a hefyd yn codi tâl am rywfaint o waith, yna dim ond ar gyfer agweddau rhad ac am ddim eu gwaith y gellir defnyddio'r cyllid hwn.
5. Alla i wneud cais fel partneriaeth?
Ni fyddwn yn derbyn ceisiadau gan gonsortia na phartneriaethau. Fodd bynnag, gall sefydliadau gyflwyno ffurflenni cais ar wahân.
6. Alla i wneud cais os ydw i'n cael grant gan y Sefydliad Mynediad at Gyfiawnder ar hyn o bryd?
Gallwch wneud cais hyd yn oed os ydych chi'n cael grant gennym ni ar hyn o bryd. Fodd bynnag, ni ddylai costau gael eu dyblygu rhwng unrhyw grant (gennym ni neu ffynonellau eraill) a'r cyllid hwn. Gofynnir i sefydliadau ddangos sut maent yn sicrhau hyn.
7. A fyddwch chi'n rhoi adborth os bydd cais yn aflwyddiannus? 
Rydym yn disgwyl nifer fawr o geisiadau, a byddwn yn cynnig adborth cyffredinol drwy e-bost i sefydliadau sy'n aflwyddiannus.

Y Sefydliad Mynediad at Gyfiawnder 7 Bell Yard, Llundain, WC2A 2JR

Mae'r Sefydliad Mynediad at Gyfiawnder yn gwmni cyfyngedig drwy warant (Rhif 6714178) ac yn elusen sydd wedi'i chofrestru yng Nghymru a Lloegr (Rhif 1126147) ac yn yr Alban (Rhif SC048584). Ei swyddfa gofrestredig yw Y Sefydliad Mynediad at Gyfiawnder, 7 Bell Yard Llundain WC2A 2JR

